
పరమయోగివిలాసము.












వినరయ్య నీతికోవిదులార రంగ 

జననాథుసొమ్ము వంచనచేసి యేను 

దెచ్చినవాఁడనో దేవదేవికిని 

ఇచ్చినవాఁడనో యేలయ్య నన్ను 

విడువుండ యనుమాట వినునంతలోనె 

కడుఁగోపమున విటకంటకి వచ్చి 

యెట్టెట్టురా యోరి యీనడురేయి 

నెట్టన శిష్యుచే నీ వంపలేదె? 

యంపలే దని కల్లలాడెడుప్రాణ 

మింపని బొంకె దిట్లేలరా యనుచుఁ 

గెరలి వెన్నెలలు గ్రక్కెడుచకోరముల 

కరణి లోచనములఁ గ్రమ్మునశ్రువులు 

చెక్కుటద్దములపైఁ జింది క్రిక్కిఱిసి 

కక్కసం బగుచనుగవమీఁద నురలఁ 

దల వంచి సిగ్గునం దనతోడ మగుడఁ 

బలుకనేరక దుఃఖపడుచున్నకూఁతుఁ 

గనుఁగొని వరదలై కన్నీరు జాఱ 

నెనయఁ గౌఁగిటఁ జేర్చి యిట్లని పలికె 

అప్పుడే వీడు దొంగని యేను జాటి 

చెప్పిన నామాటఁ జెవిఁ బెట్టవైతి

